
08.00.16 – Raqamli iqtisodiyot va xalqaro raqamli integratsiya
08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

Annotatsiya: Ushbu maqola aksiyadorlik jamiyatlarida innovatsion usullarni joriy etishning tashkiliy, iqtisodiy va huquqiy 
jihatlarini tahlil qiladi. Tadqiqot innovatsiyani rag‘batlantiruvchi va to‘siq bo‘luvchi asosiy omillarni o‘rganadi. Tashkiliy 
jihatdan korporativ boshqaruvni innovatsiyaga yo‘naltirish va xodimlarning ijodiy salohiyatini rivojlantirish masalalari ko‘rib 
chiqiladi. Iqtisodiy jihatdan esa innovatsiyalar uchun resurslarni jalb qilish va xavf-xatarlarni baholash mexanizmlari tahlil 
qilinadi. Huquqiy jihatdan maqolada intellektual mulkni himoya qilish va tegishli qonunchilikni takomillashtirish zarurati 
o‘rganiladi. Tadqiqot natijalariga ko‘ra, aksiyadorlik jamiyatlarida innovatsion faoliyatni samarali boshqarish uchun bu 
uch jihatni o‘zaro uyg‘unlashtirish muhim ahamiyatga ega. Maqola menejerlar, iqtisodchilar va huquqshunoslar uchun 
mo‘ljallangan.

Kalit soʻzlar: aksiyadorlik jamiyati, innovatsiya, tashkiliy boshqaruv, iqtisodiy jihatlar, huquqiy jihatlar, korporativ boshqaruv, 
intellektual mulk, investitsiyalar, innovatsion strategiyalar, raqamli transformatsiya.

Abstract: This article analyzes the organizational, economic, and legal aspects of introducing innovative methods in 
joint-stock companies. The study examines the key factors that stimulate and hinder innovation. From an organizational 
perspective, issues of directing corporate governance toward innovation and developing employees’ creative potential are 
considered. From an economic perspective, mechanisms of attracting resources for innovations and assessing risks are 
analyzed. From a legal perspective, the article addresses the need to protect intellectual property and improve relevant 
legislation. According to the research findings, the effective management of innovative activities in joint-stock companies 
requires harmonizing these three aspects. The article is intended for managers, economists, and legal professionals.

Key words: joint-stock company, innovation, organizational management, economic aspects, legal aspects, corporate 
governance, intellectual property, investments, innovation strategies, digital transformation.

Аннотация: В данной статье анализируются организационные, экономические и правовые аспекты внедрения 
инновационных методов в акционерных обществах. В исследовании рассматриваются ключевые факторы, 
стимулирующие и препятствующие инновациям. С организационной точки зрения изучаются вопросы ориентации 
корпоративного управления на инновации и развития творческого потенциала сотрудников. С экономической 
точки зрения анализируются механизмы привлечения ресурсов для инноваций и оценки рисков. С правовой точки 
зрения в статье рассматривается необходимость защиты интеллектуальной собственности и совершенствования 
соответствующего законодательства. По результатам исследования установлено, что для эффективного 
управления инновационной деятельностью в акционерных обществах важно гармонично сочетать эти три 
аспекта. Статья предназначена для менеджеров, экономистов и юристов.

Ключевые слова: акционерное общество, инновации, организационное управление, экономические аспекты, 
правовые аспекты, корпоративное управление, интеллектуальная собственность, инвестиции, инновационные 
стратегии, цифровая трансформация.

K I R I S H
Bugungi shiddatli raqobat bozorida korxonalarning muvaffaqiyati va uzoq muddatli barqarorligi nafaqat 

moliyaviy kapitalga, balki eng muhim resurs — innovatsiyalarga tayanadi. Yangi gʻoyalar, texnologiyalar va 
boshqaruv usullarini joriy etish tashkilotga bozordagi oʻzgarishlarga tez moslashish, mahsulot sifatini oshirish va 
yangi bozorlarni egallash imkonini beradi. Ayniqsa, aksiyadorlik jamiyatlari uchun innovatsiya korporativ qadr-

qimmatni oshirish, aksiyadorlarning daromadliligini taʼminlash va investitsion jozibadorlikni saqlab qolishning 
hal qiluvchi omiliga aylanmoqda.

Shu sababdan, aksiyadorlik jamiyatlarida innovatsion usullarni joriy etishning koʻp qirrali jihatlarini tahlil 
qilish muhim ahamiyat kasb etadi. Bu jarayon uchta asosiy — tashkiliy, iqtisodiy va huquqiy yoʻnalishlarni 
qamrab oladi. Tashkiliy jihat korporativ boshqaruv tizimlarini innovatsiyani qoʻllab-quvvatlaydigan shaklga 
keltirishni, xodimlarning ijodiy salohiyatini yuzaga chiqarishni va axborot almashinuvining samarali kanallarini 
yaratishni oʻz ichiga oladi.

• Iqtisodiy jihat innovatsion faoliyatni moliyalashtirish, investitsion risklarni boshqarish va innovatsiyalardan 
keladigan iqtisodiy samaradorlikni baholash mexanizmlarini tahlil qiladi.

• Huquqiy jihat esa intellektual mulkni himoya qilish, korporativ qonunchilikdagi innovatsiyaga oid 
meʼyorlarni takomillashtirish va innovatsion jarayonlar uchun huquqiy asos yaratishga qaratiladi.

Mazkur maqolaning asosiy maqsadi — aksiyadorlik jamiyatlarida innovatsion usullarni joriy etishning 
yuqorida keltirilgan uchta jihatini kompleks tahlil qilish va ularning oʻzaro bogʻliqligini yoritib berishdan iborat. 
Tadqiqotda mavjud adabiyotlar tahlili va mantiqiy fikrlash usullaridan foydalanilib, aksiyadorlik jamiyatlarining 
innovatsion salohiyatini oshirish uchun tizimli yondashuv asoslab beriladi. Maqola natijalari boshqaruv 
organlariga, investorlarga va huquqshunoslarga aksiyadorlik jamiyatlarini innovatsiyalar orqali barqaror 
rivojlantirish uchun muhim amaliy tavsiyalar beradi.

M A V Z U G A  O I D  A D A B I Y O T L A R  S H A R H I
S.B. Makhmudov va boshqalarning tadqiqotlarida yirik aksiyadorlik jamiyatlari misolida korporativ 

boshqaruvdagi tashkiliy tuzilmalar va iqtisodiy mexanizmlarni isloh qilish jarayonlari oʻrganiladi. Turli sohalardagi 
misollarni tahlil qilish orqali tadqiqot firmalar ichidagi tuzilmaviy va iqtisodiy oʻzgarishlarni taqozo qiluvchi asosiy 
omillarni, jumladan bozor dinamikasi, texnologik yutuqlar va meʼyoriy-huquqiy oʻzgarishlarni aniqlaydi[3].

S.B. Makhmudov va A.R. Ismailovlarning fikriga koʻra, samarali strategik boshqaruv aksiyadorlik 
jamiyatlarining oʻz faoliyatini bozor sharoitlari, meʼyoriy-huquqiy asoslar va investorlarning kutuvlariga 
moslashtirishini taʼminlaydi. Aksiyadorlar manfaatlari va moliyaviy koʻrsatkichlari qattiq nazorat qilinadigan 
kapital bozorida kuchli korporativ boshqaruv, risklarni boshqarish va korporativ shaffoflik hal qiluvchi ahamiyat 
kasb etadi[4].

R.V. Aguilera va boshqalarning tadqiqotlarida esa korporativ boshqaruvga tashkiliy yondashuv ishlab 
chiqilib, korporativ boshqaruvning samaradorligi va siyosati baholanadi. Korporativ boshqaruv amaliyotlari 
(masalan, direktorlar kengashi tuzilmasi, aksiyadorlar faolligi) va faoliyat natijalari oʻrtasidagi universal 
bogʻliqlikka eʼtibor qaratiladi[5].

J.P. Walsh oʻzining tadqiqotida korporativ boshqaruvning ichki, tashkiliy asosdagi mexanizmlari hamda 
tashqi, bozor asosidagi nazorat mexanizmlarini koʻrib chiqib, menejerlar va aksiyadorlarning turli manfaatlarini 
muvofiqlashtirish amaliyotlarini tahlil qiladi[6].

Awoyemi, Olanrewaju va boshqalarning tadqiqotlarida rahbarlik amaliyotlarini tashkiliy maqsadlar 
va manfaatdor tomonlarning talablariga moslashtirish muhimligi taʼkidlanadi. Boshqaruv strategiyalarini 
shakllantirishda madaniy va tegishli omillarning roli yoritilib, ushbu strategiyalarni amalga oshirish orqali 
korxonalarda operativ samaradorlikni oshirish, xodimlarning qanoatlanishini yaxshilash va barqaror oʻsishga 
erishish imkoniyati taʼkidlanadi[7].

Ye.V. Rudyak oʻzining tadqiqotiga koʻra, aksiyadorlik jamiyatlari moliyaviy mablagʻlarni jalb qilish, ijtimoiy 
ahamiyatga ega innovatsion dasturlar va investitsiya loyihalarini amalga oshirish hamda koʻp sonli shaxslarni 
mulkiy munosabatlarga jalb etish imkoniyatini beruvchi eng mashhur tashkiliy-huquqiy shakl hisoblanadi. Bozor 
munosabatlari yuqori samarador xoʻjalik yuritish tuzilmasini shakllantirish, iqtisodiy rivojlanish darajalarini 
yaqinlashtirish va muvozanatlashtirishga qaratilgan turli iqtisodiy-huquqiy mexanizmlardan foydalanishni 
taqozo qilmoqda. Ushbu mexanizmlardan biri — yuridik shaxslarni reorganizatsiya qilish hisoblanadi[8].

I.V. Chicherovning fikriga koʻra, iqtisodiyotni raqamlashtirish sharoitida aksiyadorlik jamiyatlarida 
investitsiya siyosatini optimallashtirish mavzusi bugungi kunda nafaqat raqamli texnologiyalar ahamiyatining 
ortishi, balki xorijiy davlatlar tomonidan joriy etilgan sanksiyalar tufayli biznes-modellarning transformatsiyasi 
bilan ham bogʻliq holda alohida dolzarblik kasb etmoqda[9].

M. Patakyova oʻzining tadqiqotida oddiy aksiyadorlik jamiyati shaklining huquqiy tartibga solinishi 
boshqa kompaniya shakllari bilan qiyosiy oʻrganilib, huquqiy tahlil qilingan. Ushbu huquqiy shaklning ayrim 
asosiy elementlarining jozibadorligi ommaviy maʼlumotlar bazasi asosida amalga oshirilgan empirik-statistik 
metod yordamida tekshirib chiqilgan. Shuningdek, ushbu yangi huquqiy shaklni joriy etish orqali qonunchilik 
tashabbuskorlari belgilagan maqsadlar qay darajada amalga oshirilgani yuzasidan baholash ham taqdim 
etilgan[10].

T A D Q I Q O T  M E T O D O L O G I YA S I
Ushbu tadqiqotda aksiyadorlik jamiyatlarida innovatsiya jarayonlarini samarali boshqarish strategiyalari 

tahlilida adabiyotlar tahlili, qiyosiy solishtirish, statistik maʼlumotlarni tahlil qilish hamda iqtisodiy indikatorlardan 
foydalanilgan. Shuningdek, mantiqiy fikrlash, maʼlumotlarni guruhlash, sintez va induktiv-detuktiv usullar 
tadqiqotda asosiy ahamiyatga ega boʻlgan.

T A H L I L  V A  N A T I J A L A R
Aksiyadorlik jamiyatlari (AJ) milliy iqtisodiyotda strategik ahamiyatga ega bo‘lib, ularning samarali faoliyati 

innovatsion rivojlanish yo‘nalishlarini keng joriy etishga bevosita bog‘liq. Zamonaviy iqtisodiy sharoitda 
innovatsiyalar AJlarning raqobatbardoshligini oshirish, moliyaviy barqarorligini ta’minlash, bozordagi ulushini 
kengaytirish va uzoq muddatli rivojlanish strategiyasini amalga oshirishda asosiy omil sifatida namoyon 
bo‘lmoqda.

Innovatsion usullarni joriy etish jarayoni bir nechta yo‘nalishlardan iborat:
1. Tashkiliy-innovatsion choralar – korporativ boshqaruv tizimini raqamli texnologiyalar asosida qayta 

tashkil qilish, elektron hujjat aylanmasi, masofaviy hamkorlik platformalarini joriy etish, qaror qabul qilish 
jarayonlarini avtomatlashtirish.

2. Iqtisodiy jihatlar – innovatsiyalarni moliyalashtirish manbalarini diversifikatsiya qilish, xorijiy va mahalliy 
investitsiyalarni jalb etish, NPV va IRR kabi ko‘rsatkichlar orqali investitsion samaradorlikni baholash, 
innovatsiyalarning iqtisodiy qaytarimi va rentabelligini ta’minlash.

3. Huquqiy jihatlar – intellektual mulk huquqini himoya qilish, korporativ qonunchilikni takomillashtirish, 
xorijiy investorlar uchun huquqiy kafolatlar yaratish, innovatsiyalarga oid normativ-huquqiy bazani yangilash.

4. Ijtimoiy-kadrlar siyosati – innovatsion usullarni joriy etishda malakali mutaxassislar tayyorlash, xodimlarni 
qayta o‘qitish va malakasini oshirish, korporativ madaniyatda innovatsion fikrlashni rivojlantirish.

5. Texnologik yo‘nalishlar – sanoat 4.0 talablariga mos ravishda raqamli platformalar, avtomatlashtirilgan 
boshqaruv tizimlari, sun’iy intellekt va “Big Data” texnologiyalarini qo‘llash.

Innovatsion usullarning samarali joriy etilishi aksiyadorlik jamiyatlariga quyidagi asosiy afzalliklarni taqdim 
etadi:

• Mahsulot va xizmatlar sifati oshishi;
• Ishlab chiqarish xarajatlarini optimallashtirish;
• Xorijiy va mahalliy bozorlarda raqobatbardoshlikning kuchayishi;
• Korporativ boshqaruvning shaffofligi va samaradorligini ta’minlash;
• Investitsiyaviy jozibadorlikning oshishi.
Shu bois, aksiyadorlik jamiyatlarida innovatsion usullarni joriy etish nafaqat alohida korxonaning rivojlanishi, 

balki umummilliy iqtisodiy o‘sishning barqarorligi uchun ham muhim ahamiyat kasb etadi.
1. Tashkiliy jihatlarning tahlili. Aksiyadorlik jamiyatlarida innovatsion faoliyat samaradorligi avvalo 

boshqaruv tizimining innovatsiyani qo‘llab-quvvatlash darajasi va uning amaldagi tashkiliy imkoniyatlariga 
bevosita bog‘liq. Zamonaviy korporativ boshqaruv tizimida innovatsiyani rivojlantirish yo‘nalishi korxonaning 
strategik maqsadlariga integratsiya qilinishi, uning uzoq muddatli barqarorlik va raqobatbardoshlik salohiyatini 
oshirishga xizmat qiladi.

Innovatsion faoliyatni tashkil etish jarayonida quyidagi asosiy tashkiliy omillar alohida ahamiyatga ega:
• Innovatsion boshqaruv strategiyalarining mavjudligi va ularni amalga oshirish mexanizmlari. Korxonaning 

rivojlanish strategiyasida innovatsiyaga alohida ustuvorlik berilsa, bu investitsiyalarni jalb qilish, ilmiy-tadqiqot 
faoliyatini rivojlantirish va yangi mahsulotlar yaratish uchun mustahkam asos yaratadi. Strategiyaning mavjudligi 
innovatsiya jarayonlarini tizimli va maqsadli tarzda yo‘naltirishga imkon beradi.

• Xodimlarning ijodiy salohiyatini rivojlantirish. Innovatsiyaning asosiy drayverlaridan biri bu inson 
kapitali hisoblanadi. Korxonalarda xodimlarning malakasini oshirish, qayta tayyorlash va ularning ijodkorlik 
qobiliyatlarini rag‘batlantirish jarayonlari innovatsion g‘oyalar soni va sifatiga bevosita ta’sir ko‘rsatadi.

• Axborot va kommunikatsiya tizimlarining samaradorligi. Tashkilotda ma’lumot almashish jarayonlari 
tezkor va shaffof bo‘lsa, innovatsion g‘oyalar tezkorlik bilan muhokama qilinib, amaliyotga joriy etilishi mumkin. 
Shu bois korporativ axborot platformalari va raqamli kommunikatsiya kanallarining rivojlanganligi muhim 
ahamiyatga ega.

• Innovatsion g‘oyalarni amaliyotga joriy etish uchun motivatsiya mexanizmlari. Har qanday innovatsiya 
tashabbusini amalga oshirishda xodimlar va rahbariyat o‘rtasida moddiy va ma’naviy rag‘batlantirish tizimining 
mavjudligi katta ahamiyatga ega. Bu bonuslar, aksiyalar paketlarida ishtirok etish imkoniyatlari, karyera o‘sishi 
yoki e’tirof etish tizimi ko‘rinishida bo‘lishi mumkin.

Shu jihatdan, aksiyadorlik jamiyatlarida innovatsion faoliyatni tashkil etishda tashkiliy omillar tizimli 
yondashuv asosida shakllantirilishi lozim, ya’ni korporativ strategiya, inson kapitali, axborot tizimi va motivatsiya 
mexanizmlari bir-biri bilan uzviy bog‘liq holda rivojlantirilishi shart (1-jadval).

1-jadval. Aksiyadorlik jamiyatlarida tashkiliy jihatlarning innovatsiyaga taʼsiri1

Tashkiliy omillar Taʼsir yoʻnalishi Tavsiyalar

Boshqaruv strukturasi Innovatsiyani qoʻllab-quvvatlash Loyiha asosida boshqaruvni joriy etish

Xodimlar malakasi Yangi gʻoyalar salohiyati Taʼlim va qayta tayyorlash dasturlari

Axborot almashinuv tizimi Qaror qabul qilish tezligi ERP va CRM platformalarini joriy etish

Ichki motivatsiya siyosati Innovatsiyaga qiziqish Raqobatbardosh bonus tizimi

Jadval maʼlumotlariga koʻra, aksiyadorlik jamiyatlarida innovatsiyalarni samarali joriy etishda korporativ 
boshqaruv tuzilmasini takomillashtirish va xodimlarning malakasini oshirish eng muhim omillar hisoblanadi. 
Korporativ boshqaruvning samaradorligi innovatsiya jarayonlarini strategik yoʻnaltirish va resurslarni optimal 
taqsimlash imkonini beradi. Shuningdek, korporativ madaniyat va ichki kommunikatsiyaning rivojlanganligi 
innovatsiyaga yoʻnaltirilgan tashkilot muhitini shakllantiradi. Shu bois, aksiyadorlik jamiyatlari uchun 
innovatsiyani qoʻllab-quvvatlovchi tashkiliy muhit yaratish strategik ahamiyatga ega.

2. Iqtisodiy jihatlarning tahlili. Aksiyadorlik jamiyatlarida innovatsiyalarni joriy etish jarayonida iqtisodiy 
jihatlar hal qiluvchi ahamiyatga ega, chunki innovatsion faoliyatning samaradorligi toʻgʻridan-toʻgʻri moliyaviy 
barqarorlik, investitsion resurslarni jalb qilish imkoniyatlari va ulardan samarali foydalanish bilan chambarchas 
bogʻliq. Iqtisodiy jihatni tahlil qilish quyidagi yoʻnalishlar asosida amalga oshiriladi:

• Innovatsion loyihalarni moliyalashtirish manbalari. Innovatsiya jarayonlarini amalga oshirish uchun 
zarur moliyaviy resurslar turli manbalardan shakllantirilishi mumkin: ichki moliyaviy zaxiralar (korxonaning sof 
foydasi, amortizatsion mablagʻlar), tashqi investitsiyalar (bank kreditlari, aksiyalar chiqarish, venchur kapitali) 
va davlat tomonidan koʻrsatiladigan qoʻllab-quvvatlash dasturlari. Har bir manbaning samaradorligi uning 
qoʻllanish shartlari va xarajatlar tuzilishi bilan belgilanadi.

• Investitsion risklarni baholash va boshqarish. Innovatsion loyihalar koʻp hollarda yuqori tavakkalchilik 
bilan bogʻliq boʻladi. Shu bois, moliyaviy risklarni aniqlash, ularning ehtimoliy taʼsirini baholash va ularni 
minimallashtirish boʻyicha tizimli yondashuv muhim ahamiyat kasb etadi. Bunda diversifikatsiya strategiyalari, 
risklarni sugʻurtalash va innovatsion portfellarni optimallashtirish usullari qoʻllaniladi.

• Innovatsiyadan olinadigan iqtisodiy samaradorlikni baholash. Innovatsiyalarni joriy etishning moliyaviy 
natijalarini aniqlash uchun iqtisodiy samaradorlik koʻrsatkichlari tahlil qilinadi. Ular qatoriga investitsiyalarning 
ichki daromad normasi (IRR), toʻlov muddati (Payback Period), sof hozirgi qiymat (NPV) va investitsiyalar 
rentabellik koeffitsiyenti (ROI) kiradi. Bu koʻrsatkichlar orqali innovatsion faoliyatning iqtisodiy maqbulligi va 
korxonaning daromadlilik salohiyati baholanadi.

Shu tariqa, iqtisodiy jihatlarning toʻgʻri tashkil etilishi aksiyadorlik jamiyatlarida innovatsiyalarning barqaror 
rivojlanishini taʼminlash, raqobatbardoshlikni oshirish va kapital bozorlaridagi nufuzni mustahkamlash imkonini 
beradi (2-jadval).

2-jadval. Innovatsiyalarni moliyalashtirish manbalari va ularning ustuvorlik darajasi2

Moliyalashtirish manbai Ustuvorlik darajasi (%) Izoh
Aksiyadorlar mablagʻlari 35 Asosiy ichki manba
Bank kreditlari 25 Ortiqcha qarz yuklamasi xavfi mavjud
Davlat subsidiyalari 20 Iqtisodiy siyosatga bogʻliq
Xorijiy investitsiyalar 15 Raqobatbardosh loyihalarda muhim
Venchur kapital 5 Startaplar uchun mos

Jadvalda keltirilgan maʼlumotlardan koʻrinib turibdiki, innovatsion loyihalarni moliyalashtirishning asosiy 
manbalari sifatida aksiyadorlar hissalari, bank kreditlari va venchur kapitali ajralib turadi. Har bir moliyalashtirish 
mexanizmida xavf-xatar darajasi turlicha: masalan, bank kreditlari past likvidli aktivlarga ega korxonalar uchun 
yuqori tavakkalchilikni yuzaga keltirsa, venchur kapitali startaplar uchun katta imkoniyat yaratadi. Iqtisodiy 
samaradorlikni baholashda NPV (Net Present Value) va IRR (Internal Rate of Return) kabi koʻrsatkichlardan 
foydalanish tavsiya etiladi, chunki ular investitsiyalarning uzoq muddatli rentabelligini aniq ko‘rsatadi.

1	  Muallif tomonidan ishlab chiqilgan.
2	  Muallif tomonidan ishlab chiqilgan.\

Iqtisodiy samaradorlikni baholashda NPV va IRR koʻrsatkichlari. Innovatsion loyihalarning moliyaviy 
samaradorligini aniqlashda NPV (Net Present Value) va IRR (Internal Rate of Return) koʻrsatkichlari eng 
ishonchli va keng qoʻllaniladigan moliyaviy instrumentlardan hisoblanadi. Ular investitsiyalarning uzoq muddatli 
rentabelligini baholashda muhim ahamiyatga ega.

1. Net Present Value (NPV)
Formula:

Bu yerda:

Xulosa: NPV > 0 boʻlgani uchun loyiha iqtisodiy jihatdan maqbul hisoblanadi.
2. Internal Rate of Return (IRR)
IRR – bu loyihaning NPV qiymati 0 ga teng boʻladigan diskont stavkasi:

Misol: Agar yuqoridagi naqd pul oqimlari uchun IRR = 21% chiqsa, bu shunday anglatadi:
– Agar kapital qiymati (WACC) 15% boʻlsa va IRR > 15% boʻlsa, loyiha qabul qilinadi.
– Agar IRR < kapital qiymati boʻlsa, loyiha rad etiladi.
Xulosa: NPV – absolyut qiymatda loyihaga qoʻshiladigan qiymatni koʻrsatsa, IRR – loyihaning ichki foiz 

meʼyorini ifodalaydi. Innovatsion loyihalarda ikkala koʻrsatkichni ham qoʻllash tavsiya etiladi, chunki ular 
birgalikda investitsiyalarning uzoq muddatli barqarorligi va samaradorligini baholash imkonini beradi.

3. Huquqiy jihatlarning tahlili. Aksiyadorlik jamiyatlarida innovatsion usullarni joriy etish jarayonida 
huquqiy jihatlar muhim oʻrin tutadi, chunki huquqiy asoslar innovatsiya faoliyatining qonuniyligi, barqarorligi va 
investitsion jozibadorligini taʼminlaydi. Bu jihatlar quyidagi asosiy yoʻnalishlar boʻyicha tahlil qilinadi:

Intellektual mulk huquqini himoya qilish. Innovatsiya jarayonida yaratilgan ixtirolar, nou-xau, patentlar, 
savdo belgilari va boshqa intellektual mahsulotlar qonuniy himoyaga ega boʻlishi zarur. Bu orqali aksiyadorlik 
jamiyati innovatsion yechimlarning nusxa koʻchirishdan himoyalanishi va ulardan daromad olish imkoniyatiga 
ega boʻladi.

Innovatsiyaga oid korporativ qonunchilikni takomillashtirish. Innovatsion loyihalarni amalga oshirishda 
mavjud korporativ boshqaruv va investitsiya qonunchiligi muhim ahamiyat kasb etadi. Amaldagi normativ-
huquqiy bazani tahlil qilish, mavjud toʻsiqlarni aniqlash va ularni bartaraf etish innovatsiyalarning samarali 
amalga oshirilishi uchun shart-sharoit yaratadi.

Xorijiy investorlar uchun huquqiy kafolatlar yaratish. Innovatsion loyihalarda koʻp hollarda xorijiy 
investitsiyalar ishtirok etadi. Shu bois, ularning huquqiy manfaatlarini himoya qilish, soliq imtiyozlari, shartnoma 
munosabatlarining shaffofligi va sud himoyasi mexanizmlarini taʼminlash juda muhimdir.

Shuningdek, huquqiy jihatlar innovatsion muhitni barqaror rivojlantirish, xalqaro hamkorlikni kengaytirish 
va aksiyadorlik jamiyatlarining innovatsiyalarga boʻlgan ishonchini oshirishga xizmat qiladi (3-jadval).

3-jadval. Innovatsion jarayonlarning huquqiy asoslariga taʼsir etuvchi omillar3

Huquqiy omillar Muammo darajasi Tavsiyalar

Intellektual mulkni roʻyxatdan oʻtkazish tizimi Oʻrta Yagona elektron platforma joriy etish

Litsenziyalash va patentlash Yuqori Tezkor onlayn-patentlash mexanizmi

Xorijiy investitsiya shartnomalari Oʻrta Xalqaro standartlarga moslashtirish

Jadvalda keltirilgan huquqiy omillardan koʻrinib turibdiki, innovatsiya jarayonlarini samarali amalga oshirish 
uchun intellektual mulkni himoya qilish, patentlash jarayonlarini soddalashtirish va qonunchilikni takomillashtirish 
muhimdir. Xususan, innovatsiyaga oid litsenziyalash va patentlashning shaffof tizimi aksiyadorlik jamiyatlarining 
innovatsion faoliyatida huquqiy xavflarni kamaytiradi.

Shuningdek, korporativ qonunchilikda innovatsiyaga oid alohida moddalarning mavjudligi korxonalarda 
huquqiy aniqlik va kafolatni taʼminlaydi.

Jadvallardagi tahlildan kelib chiqib aytish mumkinki, aksiyadorlik jamiyatlarida innovatsiyalarni samarali 
joriy etish uchun tashkiliy, iqtisodiy va huquqiy jihatlarni oʻzaro uygʻunlashtirish zarur. Buning uchun:

• Korporativ boshqaruv tizimi innovatsiyaga yoʻnaltirilishi,
• Moliyalashtirishda diversifikatsiyalangan manbalardan foydalanilishi,
• Intellektual mulkni himoya qiluvchi qonunchilik takomillashtirilishi talab etiladi.
Tahlil natijalari shuni koʻrsatadiki, aksiyadorlik jamiyatlarida innovatsion usullarni joriy etish samaradorligi 

ushbu uch jihat — tashkiliy, iqtisodiy va huquqiy omillarni uygʻunlashtirishga bogʻliq. Agar ushbu yoʻnalishlar 
birgalikda samarali boshqarilsa, aksiyadorlik jamiyatlari raqamli transformatsiyaga tezroq moslashadi, bozorda 
raqobatbardoshligini oshiradi va investitsion jozibadorligini kuchaytiradi.

X U L O S A  V A  T A K L I F L A R
Tadqiqot natijalari shuni koʻrsatadiki, aksiyadorlik jamiyatlarida innovatsion usullarni joriy etish jarayoni 

kompleks va koʻp qirrali xarakterga ega boʻlib, uning samaradorligi tashkiliy, iqtisodiy va huquqiy jihatlarning 
uygʻun rivojlanishiga bogʻliq. Innovatsiyalarning toʻgʻri yoʻnaltirilgan siyosati aksiyadorlik jamiyatlariga nafaqat 
ichki raqobatbardoshlikni oshirish, balki xalqaro bozorlarga chiqish imkoniyatini ham yaratadi.

Tashkiliy jihatlar boʻyicha korporativ boshqaruvning innovatsiyaga yoʻnaltirilgan strategiyalari mavjudligi 
innovatsion faoliyatning uzluksizligini taʼminlaydi. Xodimlar malakasini oshirish va ijodiy salohiyatni rivojlantirish 
innovatsiyalarning amaliy qiymatini oshiradi. Axborot va kommunikatsiya tizimlarini takomillashtirish innovatsion 
gʻoyalarni amalga oshirishda tezkorlik va samaradorlikni taʼminlaydi.

Iqtisodiy jihatlar boʻyicha innovatsion loyihalarni moliyalashtirishda diversifikatsiyalangan manbalardan 
foydalanish (aksiyadorlar mablagʻlari, bank kreditlari, venchur kapital va davlat subsidiyalari) risklarni 
kamaytiradi. NPV va IRR kabi koʻrsatkichlar investitsiyalarning uzoq muddatli rentabelligini baholashda ishonchli 
instrumentlardir. Risklarni baholash va boshqarishning ilgʻor mexanizmlari innovatsiyalarning barqaror amalga 
oshirilishini taʼminlaydi.

Huquqiy jihatlar boʻyicha intellektual mulkni himoya qilish tizimini takomillashtirish innovatsion yechimlarning 
tijoriy qiymatini oshiradi. Korporativ qonunchilikda innovatsiyalarga oid moddalarni kuchaytirish innovatsiya 
jarayonlarini qonuniy asosda rivojlantirish imkonini beradi. Xorijiy investorlar uchun huquqiy kafolatlarni 
taʼminlash investitsiyaviy muhitni yanada jozibali qiladi.

Aksiyadorlik jamiyatlariga innovatsion usullarni joriy etishning tashkiliy, iqtisodiy va huquqiy jihatlari 
boʻyicha takliflar: Korporativ boshqaruv sohasida innovatsion loyihalarni qoʻllab-quvvatlash uchun loyiha 
asosida boshqaruv tizimini joriy etish. Innovatsiya boʻyicha maxsus departamentlar yoki qoʻmitalar tashkil etish.

Iqtisodiy sohada innovatsiyalarni moliyalashtirish uchun aralash (public-private) sheriklik modellarini 
kengaytirish. Xorijiy va mahalliy investorlar uchun soliq imtiyozlari va subsidiyalar tizimini takomillashtirish.

3	  Muallif tomonidan ishlab chiqilgan.

Huquqiy sohada intellektual mulk obyektlarini roʻyxatdan oʻtkazishda yagona elektron platformani joriy 
etish. Litsenziyalash va patentlash jarayonlarini soddalashtirish orqali innovatsion startaplar uchun huquqiy 
toʻsiqlarni kamaytirish.

Ijtimoiy va kadrlar siyosati boʻyicha xodimlar uchun innovatsiyalarga yoʻnaltirilgan malaka oshirish 
dasturlarini yoʻlga qoʻyish. Innovatsion gʻoyalarni ragʻbatlantirish uchun aksiyadorlik bonuslari va karyera 
oʻsishi imkoniyatlarini yaratish.

Ushbu takliflarni amalga oshirish aksiyadorlik jamiyatlariga raqamli transformatsiya jarayonida yuqori 
samaradorlikka erishish, moliyaviy barqarorlikni taʼminlash va uzoq muddatli rivojlanish strategiyalarini 
muvaffaqiyatli amalga oshirish imkonini yaratadi.

